
PAXTA-TO‘QIMACHILIK KLASTERLARINING 
INVESTITSION FAOLLIGINI OSHIRISHNING 

ILMIY-USLUBIY JIHATLARI

B.Sh.Shadmanov 
O‘zbekiston Respublikasi Jamoat xavfsizligi universiteti

“Iqtisodiy fanlar” kafedrasi dotsenti

Annotatsiya. Ushbu maqolada paxta-to‘qimachilik klasterlarining investitsion faolligini oshirish masalalari nazariy 
va amaliy jihatdan yoritilgan. Investitsion faollik tushunchasining ilmiy talqinlari, ichki va tashqi omillarning klasterlar 
faoliyatiga ta’siri hamda investitsiya jarayonlarining takomillashtirish yo‘llari tahlil qilingan. Tadqiqotda O‘zbekiston paxta-
to‘qimachilik klasterlarining iqtisodiy salohiyati, davlat siyosati, bozor kon’yunkturasi va innovatsion rivojlanish omillari 
o‘rganilgan. Maqolada investitsion faollikni oshirish uchun samarali boshqaruv, diversifikatsiya, modernizatsiya va global 
bozor talablariga moslashuvning zarurligini asoslaydi.

Kalit soʻzlar: paxta-to‘qimachilik klasteri, investitsion faollik, investitsiya muhiti, innovatsiya, diversifikatsiya, bozor 
kon’yunkturasi, investitsion risk, davlat siyosati, modernizatsiya.
Abstract. This article theoretically and practically covers the issues of increasing the investment activity of cotton-textile 
clusters. Scientific interpretations of the concept of investment activity, the influence of internal and external factors on the 
activities of clusters, and ways to improve investment processes are analyzed. The study examined the economic potential 
of cotton-textile clusters of Uzbekistan, state policy, market conditions, and factors of innovative development. The article 
substantiates the need for effective management, diversification, modernization, and adaptation to the requirements of 
the global market to increase investment activity.

Key words: cotton-textile cluster, investment activity, investment environment, innovation, modernization, diversification, 
market conditions, investment risks, state policy.
Аннотация. В данной статье теоретически и практически освещены вопросы повышения инвестиционной 
активности хлопково-текстильных кластеров. Проанализированы научные интерпретации понятия инвестиционной 
активности, влияние внутренних и внешних факторов на деятельность кластеров, а также пути совершенствования 
инвестиционных процессов. В исследовании изучены экономический потенциал, государственная политика, 
рыночная конъюнктура и факторы инновационного развития хлопково-текстильных кластеров Узбекистана. В 
статье обосновывается необходимость эффективного управления, диверсификации, модернизации и адаптации 
к требованиям глобального рынка для повышения инвестиционной активности.

Ключевые слова: хлопково-текстильный кластер, инвестиционная активность, инвестиционная среда, инновации, 
модернизация, рыночная конъюнктура, инвестиционные риски, государственная политика.

K I R I S H
Bugungi kunda respublikamizdagi iqtisodiy islohotlarning davomiyligi, erkin bozor iqtisodiy tizimni 

rag‘batlntiruvchi, innovatsion infratuzilma va ijtimoiy kapitalga tayanilgan boshqaruv modeli klasterlarning 
barqaror rivojlanishiga poydevor bo‘lib xizmat qiladi. Paxta-to‘qimachilik klasterlari O‘zbekistonning eksport 
salohiyatini kuchaytirish, qishloq xo‘jaligida samaradorlikni oshirish va qishloq hududlarida ko‘plab ishchi 
o‘rinlarini yaratish imkonini beradi. Respublikamizda paxta ekiladigan hududlar iqtisodiyotini harakatga 
keltiruvchi, uning taraqqiyotini ta’minlovchi va aholining daromad manbaini ko‘paytirishda paxta-to‘qimachilik 
klasterini investitsion faoliyati muhim rol o‘ynaydi.

Respublikamizda iqtisodiyotni tarkibiy jihatdan o‘zgartirish, tarmoqlar faoliyatini modernizatsiya qilish, texnik 
va texnologik yangilash bilan bog’liq jarayonlarga jalb etilayotgan investitsiyalar xajmini oshirish mamlakatning 
rivojlantirishdagi  strategik maqsadlarga erishishda muhim vosita hisoblanadi.

Bu borada O‘zbekiston Respublikasi Prezidenti Sh.M.Mirziyoyev  2025 yil 04 iyun kuni Ozarbayjonda bo‘lib 
o‘tgan Iqtisodiy hamkorlik tashkiloti sammitidagi nutqida “Sarmoyaviy hamkorligimizni yangi bosqichga olib 

chiqish, investitsiya muhitini yanada shaffof va jozibador qilish maqsadida uzoq muddatli “Ekoinvest” dasturini 
qabul qilish tashabbusini ilgari suramiz. Bu dasturning asosiy maqsadi mintaqamizdagi istiqbolli loyihalarga 
xususiy investorlar, banklar va xalqaro moliya institutlarini keng jalb etish, deb hisoblaymiz”[1] diya takidlagan.

25.12.2019-yilda qabul qilingan O‘zbekiston Respublikasining O‘RQ-598-sonli “Investitsiyalar va 
investitsiya faoliyati to‘g‘risida”gi qonunida investitsiya va investitsion faoliyatning asosiy tamoyillari, investorlarni 
manfaatlarini himoyasini mustahkamlash, mahalliy davlat o‘rganlarining investitsiya va investitsiyon faoliyatni 
tartibga solish bo‘yicha vakolatlarini kengaytirish hamda chet ellik, mahalliy investorlar tomonidan amalga 
oshiriladigan investitsiyalar va investitsiya faoliyati sohasidagi munosabatlarni tartibga solishga qaratilgan 
normalardan iborat bo‘lib, bu bevosita respublikamizda investitsion muhitni yaxshilash va investitsion 
jozibadorlikni oshirishga xizmat qiladi.[2]

Paxta-to‘qimachilik klasterlari faolyati Respublikamizda qanday rivojlanishi mumkinligi haqida keng doirada 
muloqotlar olib borayotgan mavzu hisoblanadi. Bu klasterlar, paxta yetishtirish, to‘qimachilik mahsulotni ishlab 
chiqarish, tarqalish, eksport va importni o‘z ichiga olgan integratsiyalangan tizimlardir. Paxta-to‘qimachilik 
klasterlari investitsion faolyati uning rivojlanishi, paxta tolasini ishlab chiqarishdan uning tayyor maxsulot sifatida 
sotilishigacha bo‘lgan barcha bosqichlarda ishlab chiqarish samaradorligini oshirishda, tizim sifatida faoliyatini 
barqarorligini, innovatsiyalarni joriy qilish va ishlab chiqarish infratuzilmasini takomillashtirishni ta’minlashda 
muhim eliment hisoblanadi. 

M A V Z U G A  O I D  A D A B I Y O T L A R  S H A R H I .
«Investitsion faollik» keng tushuncha bo‘lib ko‘p olimlar tomonidan turlicha talqin etilgan va hozirgi zamon 

iqtisodiy fanlarning markaziy o‘rnilarida turadi.
Umumiy ma’noda investitsion faollik investitsiyalarni amalga oshirish jadalligi sifatida talqin etiladi. Biroq  

bu ta’rif umumiy jihatdan yondoshilgan bo‘lib, uning mazmunini ochishda investitsion faoliyat, investitsiyon 
jozibadorlik, investitsion muhit kabi tushunchar bilan o‘hshashlik va ajralib turuvchi jihatlarini aniqlab olish lozim.

Ye. A. Kazakovichning fikriga ko‘ra [3] investitsion faollik bu biron bir subyektning o‘z moliyaviy resurslari 
va tashqaridan moliyaviy resurslar jalb qilish imkoniyatlari majmuasidir deb tarif beradi. Bu ta’rifda investitsion 
faollikni nazardan chetta qolib, asosiy e’tibor  investitsion potentsial talqin qilingan, ya’ni subyektning investitsiy 
qilish qobilligi ifoda etilgan.

L. N. Salimov investitsion faollik- bu investitsion faoliyatni o‘zgarish darajasi. Investitsion faollik bu nafaqat 
risklarni hisobga olgan holdagi o‘z potentsiali darajasida real investitsiya qila olish darajasi bilan belgilanadi, 
balki investitsion faoliyatni kuchaytirish maqsadlarni obektivligi sifatida talqin qiladi .

L. N. Salimovning fikricha, [4]  “investitsion faollik keng ma’noda murakkab dinamik o‘zaro ta’sirning 
amaldagi natijasidir, bir tomondan – investitsiya qilish  imkoniyatlari, boshqa tomondan esa - investitsion 
faoliyatning belgilangan pirovard maqsadiga erishish ehtimoli darajasi.

N.I.Kalimova[3] Investitsion faollik-bu mintaqviy iqtisodiy tizimda amalga oshirilgan investitsiya  va resurslar 
imkoniyatini hisobga olgan holda shu mintaqa doirasida investitsiya jarayoni jadalligi deya ta’rif beradi.

T A D Q I Q O T  M E T O D O L O G I YA S I
Tadqiqot jarayonida mahalliy va xorijiy olimlarning investitsion faollikni  mohiyati, xususiyatlari, tarkibiy 

elementlarini, investitsion muhit bilan o‘xshashlik jihatlari, makro va mikro darajadagi ahamiyatini nazariy 
qarashlarini va bugungi kundagi paxta-to‘qimachilik klasterlarni investitsion faoliyati, iqtisodiy holatini statistik 
tahlil qilish, amaliy o‘rganish, tizimli yondashish, abstrakt-mantiqiy fikrlash, induksiya va deduksiya usullardan 
foydalanilgan.

T A H L I L  V A  N A T I J A L A R
“Investitsion faollik” tushunchasini talqin qilishda biz quyidagilarni keltiramiz:
“Investitsion faollik” tushunchasi “investitsiya muhiti” tushunchasi bilan mazmunan o‘hshash holda, ushbu 

tushunchalar ko‘pincha bir-birining o‘rnini bosadi, lekin investitsiya muhiti tushunchasida investitsion jarayonlar 
kechadigan muhitni tushunish lozim. Investitsion muhit siyosiy, iqtisodiy, huquqiy, ijtimoiy va boshqa omillar 
ta’sirida shakllanadi va investitsiya faoliyatining shartlari, investitsiyalarning tavakkalchilik darajasini aniqlab 
beradi.

Investitsiya faollik investitsiya muhiti, investitsiya tizimi va investitsiya faoliyati jarayoning tarkibiy qismidir.
Investitsion faollik obyektning mavjud tavakkalchiliklar sharoitida uning investitsiya faoliyati natijasini aks 

ettiruvchi potensial imkoniyatlarini ro‘yobga chiqarishni o‘lchanadigan ko‘rsatkichdir.
Shunday qilib, investitsion faollik ikki omil - investitsiyalash imkoniyatlari va investitsion risklar (maqsadlarga 

erishish ehtimoli) ning uzviy o‘zaro ta’siri natijasida yuzaga keladi.

Investitsion faollik  — xo‘jalik yurituvchi subyekt (korxona/klaster), tarmoq yoki butun iqtisodiyotning 
investitsiyani jalb qilish, uni tez va samarali joylashtirish hamda natijada ishlab chiqarish quvvatlari, mehnat 
unumdorligi va qiymat zanjirini yaratilishida samaradorlikni oshirishga erishish qobiliyati. Investitsion faollikni 
investitsiyalar hajmi bilan cheklab bo‘lmaydi, u tuzilma, sifat, tezkorlik, barqarorlik va natijaviylik komponentlaridan 
iborat.

Paxta-to‘qimachilik klasterlari  – bu xom paxta yetishtirishdan tortib to ip-kalava, mato, tayyor kiyim-kechak 
va eksport logistikasi zanjirlarigacha bo‘lgan ko‘p pog‘onali qiymat zanjirini yagona hududiy-institutsional 
makonda uyg‘unlashtiruvchi tizimdir. Klasterning barqaror o‘sishi investitsion faollik (IF) darajasiga bevosita 
bog‘liq: kapitalni jalb etish tezligi, manbalar diversifikatsiyasi, kapitaldan foydalanish samaradorligi va 
investitsiyalar natijasida yuzaga keladigan eksternal effektlar (texnologik diffuziya, bandlik, eksport salohiyati) 
bilan o‘lchanadi.

Paxta-to‘qimachilik klasterlarining investitsion faolligiga turli ichki va tashqi omillar ta’sir ko‘rsatadi. Ichki 
omillar bevosita klasterning o‘z faoliyati va resurslariga bog‘liq bo‘lsa, tashqi omillar klasterdan tashqaridagi 
iqtisodiy muhit va bozor sharoitlari bilan belgilanadi. Ularning har birini chuqur tahlil qilish klasterlarda investitsiya 
jarayonini samarali boshqarish va faolligini oshirish imkonini beradi.

Ichki omillar:
Moliya va resurslar: Klasterning o‘z mablag‘lari va moliyaviy barqarorligi investitsion faollikda eng asosiy 

omillardandir. Agar klasterning moliyaviy natijalari yaxshi bo‘lsa, foyda darajasi yuqori va rezerv kapitali mavjud 
bo‘lsa, u holda yangi loyihalarga sarmoya kiritish qobiliyati oshadi. Xususan, klasterning yillik daromadlari va 
rentabellik ko‘rsatkichlari ijobiy bo‘lsa, klaster o‘zini-o‘zi investitsiya qilish, ishlab chiqishni kengaytirish imkoniga 
ega bo‘ladi.

Tashkiliy boshqaruv va kadrlar salohiyati: Klasterning investitsion qarorlar qabul qilishdagi tajribasi va 
malakali mutaxassislarning mavjudligi ham ichki omildir. Yuqori malakali menejerlar investitsion loyihalarni tahlil 
qilish va amalga oshirishda samaradorlikni ta’minlaydi. Klaster ichida investitsiyalarni rejalashtirish bo‘limining 
mavjudligi, ekspertiza va risklarni baholash qobiliyati investitsion faollikni oshiradi.

Ishlab chiqarish quvvatlari va innovatsiyalar: Klaster tarkibidagi korxonalar texnologik darajasining 
yuksakligi, uskunalarning zamonaviyligi va ishlab chiqarish quvvatlarining yetarliligi investitsiya faoliyatiga 
ta’sir etadi. Eskirgan paxta tozalash yoki to‘qimachilik uskunalarini almashtirish ehtiyoji klasterni investitsiyaga 
undaydi. Agar klaster innovatsion texnologiyalarni joriy etishga intilsa, bu ichki motivatsiya investitsion faollikni 
oshiradi. 

Ichki raqobat va motivatsiya: Agar klaster tarkibida bir necha bo‘linmalar yoki fermer xo‘jaliklari bo‘lsa, 
ularning o‘zaro ichki raqobati ham investitsiyalarni rag‘batlantirishi mumkin. Klaster rahbariyati ichki 
raqobatni rivojlantirish orqali  umumiy natijalarni yaxshilashga erishadi. Ba’zi tadqiqotchilar ta’kidlashicha, 
klaster rivojlanishining ichki rag‘batlantiruvchi omillaridan biri aynan ichki sog‘lom raqobat va tashqi muhitga 
moslashuvchanlik qobiliyatid. Ya’ni, klaster ichida innovatsiyalarni joriy qilish va tashqi o‘zgarishlarga tez 
moslashish motivatsiyasi yuqori bo‘lsa, investitsiyaga moyillik oshadi.

Tashqi omillar:
Bozor talabi va narxlar kon’yunkturasi: Tashqi bozordagi paxta tolasi va to‘qimachilik mahsulotlariga 

bo‘lgan talab investitsion faollikka kuchli ta’sir ko‘rsatadi. Agar jahon bozorida to‘qimachilik mahsulotlariga talab 
ortayotgan bo‘lsa va narxlar qulay bo‘lsa, klasterlar o‘z quvvatlarini kengaytirishga intiladi.  O‘zbekistonda klaster 
tizimi joriy etilgach, tayyor mahsulotlar eksporti oshib bormoqda. Bunday  o‘sish tendensiyasi tashqi bozor 
konyunkturasi yaxshi ekanidan dalolat beradi va klasterlarda yangi investitsiyalar qilish ishtiyoqini oshiradi. 
Boshqa tomondan, jahon paxta narxlarining pasayishi yoki talabning qisqarishi investitsion faollikni susaytirishi 
mumkin. Shu bois klasterlar global bozor narxlarini o‘zgarishini yaqindan kuzatib boradi.

Davlat siyosati va tartibga solish: Hukumatning qishloq xo‘jaligi va sanoat siyosati klasterlarning investitsion 
faolligiga jiddiy ta’sir etadi. Oxirgi yillarda O‘zbekiston hukumati klasterlarni qo‘llab-quvvatlash bo‘yicha qator 
qarorlar qabul qilmoqda – masalan, paxta xomashyosini yetishtirish va qayta ishlashga bozor mexanizmlarini 
joriy etish, klasterlarga imtiyozli kreditlar ajratish, soliq yengilliklari berish kabi choralar. Bunday tashqi omillar 
klasterlar uchun investitsiya muhitini yaxshilaydi. Aksincha, davlat tartibga solishidagi noaniqliklar yoki 
o‘zgarishlar  investitsion qarorlarni ortga surishi mumkin.

Moliyaviy bozorlar va kredit resurslari: Tashqi moliya bozoridagi shartlar – foiz stavkalari darajasi, inflatsiya, 
milliy valyuta kursi – klasterlarning investitsiya imkoniyatlarini belgilaydi. Agar tijorat banklari kreditlari past foizli 
va uzoq muddatli bo‘lsa, klasterlar ularni jalb etib investitsiya loyihalarini osonroq moliyalashtiradi. Qolaversa, 
chet el investorlari bilan hamkorlik qilish imkoniyati ham muhim omil: xalqaro moliya institutlarining  mablag‘lari 
klasterlarga jalb etilsa, bu tashqi investitsion faollikni oshiradi. 

Texnologik muhit va ilmiy yutuqlar: Jahondagi yangi texnologiyalar, innovatsiyalar ham tashqi omil sifatida 
ta’sir etadi. Paxta yetishtirish va to‘qimachilik sohasidagi ilmiy-texnik yangiliklar  mavjudligi va O‘zbekistonga 
kirib kelishi klasterlarni investitsiya qilishga undaydi. Masalan, xorijiy seleksiya yutuqlari – Turkiya, Xitoy, 

Hindiston navlari keltirilib sinovdan o‘tkazilayotgani – klasterlar uchun tashqi innovatsion omildir. 2024 yilda 
100 ming gektarda yuqori hosilli va kasalliklarga chidamli xorijiy navlar sinov tariqasida ekilib, natijada paxta 
hosildorligini gektariga 5-6 tonnagacha yetkazish maqsad qilinmoqda. Bu tashqi ilmiy omil klasterlarning kelgusi 
investitsiyalariga zamin yaratadi, chunki yangi navlar bo‘yicha hosildorlik oshsa, klasterlar ko‘proq daromad 
olib, yanada investitsiya qilishga tayyor bo‘ladi.

Ijtimoiy va ekologik omillar: Tashqi muhitning ijtimoiy barqarorligi va ekologik talablari ham investitsion 
faollikka ta’sir etadi. Masalan, paxta terimida majburiy mehnat va bolalar mehnati muammosi hal etilishi O‘zbek 
paxtasiga xalqaro bozor yo‘llarini ochdi va klasterlarning investitsiyalar bilan chuqur qayta ishlashga o‘tishiga 
imkon yaratdi. Xalqaro brendlarning ijtimoiy mas’uliyat talablari ortib borar ekan, klasterlar shu talablarga 
javob beruvchi investitsiyalarni amalga oshirishga majbur bo‘lmoqda. Ekologik talablar – masalan, organik 
paxta yetishtirish yoki suvni tejaydigan texnologiyalarga o‘tish – ham klasterlarni tegishli investitsiyalar qilishga 
undaydi.

Yuqoridagi omillar ta’sirini inobatga olgan holda, paxta-to‘qimachilik klasterlari investitsion faolligini oshirish 
uchun ichki imkoniyatlarni safarbar etishi va tashqi shart-sharoitlarga moslashuvi lozim. Ichki omillar bo‘yicha 
– moliyaviy intizom, samarali boshqaruv, innovatsiyalarga ochiqlik muhim bo‘lsa, tashqi omillar bo‘yicha 
– bozorlarni kengaytirish, davlat qo‘llab-quvvatlovidan samarali foydalanish va global tendensiyalarga mos 
ravishda investitsiya siyosatini yuritish zarur. Klaster ishtirokchilari uchun soliq imtiyozlari, davlat tomonidan 
qo‘llab-quvvatlash dasturlari va tadqiqotlarni moliyalashtirish kabi tashqi mexanizmlar klaster investitsion 
jozibadorligini oshiradi. Xulosa qilib aytganda, investitsion faollik ko‘p qirrali omillarga bog‘liq bo‘lib, klaster 
boshqaruvi shu omillarni kompleks tahlil qilib, to‘g‘ri strategiya tanlasa, sarmoya kiritish faolligini izchil ravishda 
oshirib borishi mumkin.

X U L O S A  V A  T A K L I F L A R
Paxta-to‘qimachilik klasterlarining investitsion faolligini oshirish bugungi kunda respublika iqtisodiyotining 

ustuvor yo‘nalishlaridan biri hisoblanadi. Tadqiqotlar shuni ko‘rsatadiki, investitsion faollik nafaqat moliyaviy 
resurslar miqdori bilan, balki investitsiya muhiti, boshqaruv salohiyati, innovatsiyalarni joriy etish darajasi, 
tashqi bozor sharoitlari va davlat siyosatining izchil yo‘lga qo‘yilganligi bilan belgilanadi. Paxta-to‘qimachilik 
klasterlari ko‘p pog‘onali qiymat zanjirini o‘zida mujassamlagani sababli ularning samaradorligi investitsion 
qarorlar sifatiga bevosita bog‘liqdir.

Ichki omillar — moliyaviy barqarorlik, ishlab chiqarish quvvatlarining modernizatsiyasi, innovatsion 
texnologiyalardan foydalanish va boshqaruv tizimining takomilligi — klasterlarning investitsion salohiyatini 
aniqlovchi asosiy komponentlardir. Tashqi omillar esa, global va mahalliy bozor talabi, davlat tomonidan qo‘llab-
quvvatlash, moliyaviy bozordagi sharoit, ilmiy-texnik taraqqiyot hamda ekologik va ijtimoiy talablardan iborat.

Tadqiqot shuni ko‘rsatadiki, paxta-to‘qimachilik klasterlarining investitsion faolligini oshirish bo‘yicha 
kompleks yondashuv zarur. Bu — ishlab chiqarish infratuzilmasini yangilash, bozor talablariga moslashish, 
tashqi investorlarga ochiqlikni kengaytirish va innovatsion loyihalarni qo‘llab-quvvatlash orqali amalga oshiriladi. 
Klasterning barqaror o‘sishi davlat siyosati va xususiy sektorning o‘zaro samarali hamkorligi bilan ta’minlanadi.

Paxta-to‘qimachilik klasterlarni investitsion faolligini oshirishda mahalliy hokimiyat o‘rganlari bilan o‘zaro 
xamkorlik mexanizmlarini takomillashtirish lozim.

Klasterlarda ichki investitsion faollikni oshirishda  investitsiya loyihalarini baholash, klasterning moliyaviy 
holatini prognoz qilishda zamonaviy raqamli texnologiyalardan samarali foydalanish maqsadga muvofiq.

Paxta-to‘qimachilik klasterlarning investitsion faolligini oshirishda tashqi investitsiya manbalarini ishtirokini 
kuchaytirish kerak. Bunda xalqaro moliya institutlari bilan strategik hamkorlik loyihalarini kengaytirish, 
klasterlarning investitsion jozibadorligini oshirish uchun ochiq ma’lumotlar platformasi yaratish orqali erishish 
mumkin. 

